
Ҳ У К М 
Ўзбекистон Республикаси номидан
2018 йил декабрь ойининг 25-куни жиноят ишлари бўйича Қамаши туман суди ўз биносида, очиқ суд мажлисида, шу суднинг раиси Ф.Қамбарованинг раислигида, судья ёрдамчиси А.Жумаевнинг котиблигида, тарафлардан давлат айбловчиси Қамаши туман прокурорининг ёрдамчиси К.Розиқов, судланувчи А.Муборов ва унинг ҳимоячиси-адвокат М.Шаймарданованинг иштирокида Муборов Алимга нисбатан 1-1810-1801/91 сонли жиноят ишини кўриб чиқди. 

Муборов Алим (ўзгартирилган), 1986 йил 6 февралда Қашқадарё вилояти, Қамаши туманида туғилган, миллати ўзбек, Ўзбекистон Республикаси фуқароси, маълумоти ўрта, бўйдоқ, муқаддам судланмаган, вақтинча ишсиз, Қамаши тумани, “Майда” МФЙ, Дурман қишлоғида яшайди, гаров эҳтиёт чораси қўлланилган, айблов хулосаси нусхасини 2018 йил 03 декабрь куни олган.

Ўзбекистон Республикаси ЖКнинг 223-моддаси 2-қисми “б” банди билан айбланган.
Суд, суд маҳокамаси давомида жиноят содир этилишининг иш бўйича барча мумкин бўлган ҳолатларини текшириб, судланувчи ва гувоҳларининг кўрсатувларини, тарафларнинг музокараларини, судланувчининг охирги сўзини тинглаб, жиноят иши ҳужжатларини ўрганиб, йиғилган ишончли далилларга асосланиб, қуйидагиларни  
а н и қ л а д и;

А.Муборов белгиланган тартибни бузиб, Чироқчи туманида яшовчи  Н.Ахмедов билан бир гуруҳга бирлашиб, олдиндан ўзаро жиноий тил бириктириб, чет элга қонунга хилоф равишда чиқиш мақсадини кўзлаб, 2015 йил 06 апрель куни Тошкент шаҳри орқали “Ташкент-Баку” авиарейси орқали Озарбайжон Республикасига ўтиб, у ердан 2015 йил                  07 апрель куни  Озарбайжон Республикаси Баку шаҳри орқали Гурузия Республикаси Тиблиси шаҳрига бориб у ердан 2015 йил 08 апрель куни қонунга хилоф равишда Ўзбекистон Республикасининг белгиланган давлат идораларидан дунёнинг исталган бурчакларига чиқиш учун рухсат берадиган (стикер) ёрлиғини олмасдан, Туркия давлатининг Истанбул шаҳри орқали Оқсарой вилоятига чиқиб кетиб, Ўзбекистон Республикаси ЖКнинг 223-моддаси 2-қисми “б” бандида кўрсатилган жиноятни содир қилган. 
Судланувчи А.Муборов суд мажлисида айбига иқрор ва чин кўнлгилдан пушаймон бўлиб, 2015 йил апрель ойида тоғаси Н.Ахмедов ва бошқалар билан Тошкент шаҳридан самолиёт орқали “Ташкент-Баку” йўналиши бўйича Озарбайжон Республикасининг Баку шаҳрига борганини, у ерда бир кун қолиб, сўнг автобусда “Баку-Истанбул” йўналиши бўйича икки кун юриб, Гурузия Республикаси орқали Тиблиси шаҳридан ўтиб, 2015 йил 08 апрель куни Туркия Республикасининг Истанбул шаҳрига етиб борганларини, у ердан “Оқсарой” шаҳрига автобус орқали кетиб, икки кун Оқсарой шаҳридаги меҳмонхонада ётиб, сўнгра у ва У.Боймирзаев иккаласи “Кония” шаҳрида қорамоллар боқадиган фермада ишлашганини, улар иккаласи у ерда уч ой ишлаб 1.500 АҚШ долларини Н.Ахмедовга берганини, сабаби унга ва қолган кишиларга Н.Ахмедов ўзининг ҳисобидан йўл кирани тўлаб олиб келганини, у шу қорамол боқадиган фермадан сўнгра “Қайсари” шаҳридаги  қорамол боқадиган фермага ишга ўтиб, 2018 йил 23 октябрь кунига қадар ишлаганини, у ерда бирор бир диний оқим ва жиноий гуруҳларга қўшилмаганини, чет элга Туркиядан туриб чиқмаганини, Қамаши тумани ИИБ ЖҚБ тезкор вакили Б.Бўриев чақирганидан сўнг айбини тушуниб ўз ихтиёри билан 2018 йил 25 октябрь куни Қирғизистон Республикасининг Манас шаҳри орқали Тошкент аэропортига келганини, унинг бу қилмиши тўғрисида оила аъзолари ҳам билмаганини, кечирим сўрашлигини, қилган ишидан чин кўнгилдан пушаймонлигини билдириб, қонуний енгиллик беришни сўради.  
Гувоҳ Н.Ахмедов суд мажлисида, А.Муборовни  олдиндан танишини, унинг жияни бўлишини, 2015 йил апрель ойининг бошларида унга А.Муборов пулдан қийналиб қолганини айтганлиги сабабли у унга яқинда Туркия давлатига кетаётганини ишлаш учун одам олиб кетаётганини айтганини, ишлаш мақсади бўлса чўпонлик қилиш учун олиб кетишини айтганини, А.Муборов унга Туркия давлатига ишлаш учун рози бўлиб, кетишини айтганини, 2015 йил 06 апрель куни Тошкент шаҳрига унинг бошчилигида А.Муборов ва бошқалар билан “Тошкент-Баку” авиарейси билан Озарбойжон Республикасининг Баку шаҳрига бориб у ердан                  2015 йил 07 апрель куни автобус орқали Туркия давлатининг Истанбул шаҳрига борганларини, уларнинг барчасини йўл-кирасини ўзи тўлаганини,  уларга йўл ҳаққи ва иш топиб берганлиги учун жами 300 АҚШ долларидан пул беришга келишиб уларни барчасини Оқсарой вилоятининг марказидаги йирик шохли молларни сақлайдиган чорвачилик фермасига ишга жойлаб қўйганини, у ерда бироз юриб уйига қайтиб келганини, уларни йўлда ва борганидан сўнг паспортларини олиб қўймаганини, уларни мажбурлаб ишлатмаганини, у Тошкент шаҳрига самолёт орқали қайтиб келганида унга нисбатан Чироқчи туман ИИБ тергов бўлимида жиноят иши қўзғатилиб сўнгра жиноят иши юзасидан 02.05.2017 йил куни ЖИБ Чироқчи суди томонидан жазо тайинланиб, жазони ўтаб бўлганини, у олиб кетган одамларига йўлда ҳужжат қилиб олишларини тушунтирганини, айланма йўллар билан ўтганидан сўнг жавобгарликка тортилиши тўғрисида огоҳлантириш берганини билдириб кўрсатув берди.   
Гувоҳ Д.Тоғаев суд мажлисида, А.Муборов унинг ўғли бўлишини,                 2015 йил апрель ойида Н.Ахмедов билан Туркия шаҳрига ишлаш учун кетганини, унинг Ўзбекистондан қандай чиқиб кетганини билмаслигини, ўғли А.Муборов Туркия давлатида чорва фермасида ишлаганини билганини, ўғли А.Муборов қайтган болалардан 100 АҚШ долларидан юбориб турганини, ўғли А.Муборовни ноқонуний чиқиб кетганини билмаганини билдириб кўрсатув берди.  
  Судланувчи А.Муборовнинг содир этган жиноятидаги айби судда ўзининг айбига иқрорлик билдириб берган кўрсатуви, гувоҳларнинг кўрсатувлари, жиноят иши юзасидан тўпланган ҳужжатлар жумладан, тушунтириш хатлари, далолатномалар, ашёвий далил деб эътироф этиш қарори каби суд муҳокамаси жараёнида текширилган бошқа далиллар билан тўлиқ исботланган. 
Суд, дастлабки тергов органи томонидан судланувчи А.Муборовни бир гуруҳга бирлашиб қонунга хилоф равишда чет элга чиқиш ва Ўзбекистон Республикасига киришда ифодаланган ҳаракатларини Ўзбекистон Республикаси ЖКнинг 223-моддаси 2-қисми “б” банди билан тўғри квалификация қилинган деб ҳисоблайди.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 1-бандида “Судларнинг эътибори жиноят учун жазо тайинлашда қонунийлик инсонпарварлик одиллик ва жавобгарликнинг муқаррарлиги принципларига қатъий амал қилишга қаратилиши лозим”лиги, шу Қарорнинг 3-бандида “Жиноят кодексининг   8, 54-моддалари мазмунига кўра жазо адолатли бўлиши–ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақида тушунтириш берилган.

Суд, судланувчи А.Муборовга нисбатан жазо тайинлашда унинг айбига тўлиқ иқрор ва чин кўнгилдан пушаймонлигини, муқаддам судланмаганлигини, яшаш жойидан ижобий тавсифга эга эканлигини, оилавий шароитини, ёшлигини ЖКнинг 55-моддасига асосан жазони енгиллаштирувчи ҳолат деб топиб, жиноятни ғараз ва паст ниятларда содир этганлигини ЖК 56-моддасига асосан жазони оғирлаштирувчи ҳолат сифатида баҳолаб, у томонидан содир этилган жиноятни ижтимоий хавфлилик даражасини инобатга олиб, уни содир этган ҳаракатидан чин кўнгилдан пушаймонлигини, муқаддам судланмаганлигини, яшаш жойидан ижобий тавсифланганлигини, ёшлигини жиноятнинг ижтимоий хавфлилик даражасини жиддий камайтирувчи ҳолат деб топиб, қайд этилган Жиноят кодекси одиллик ва инсонпарварлик тамоилларига риоя қилган ҳолда ҳамда Олий суд Пленумининг тушунтиришларига амал қилган ҳолда ЖК 223-моддаси 2-қисми билан шу Кодекснинг                            57-моддасига қўлланилган ҳолда ахлоқ тузатиш иши жазоси тайинлашни, ахлоқ тузатиш иши жазони жазо ижросини назорат қилувчи органлар белгилаб берадиган жойларда ўтаттиришни, жазо муддатини ахлоқ тузатиш иши жазосига жалб қилинган кундан бошлаб ҳисоблашни, жазо ижросини назорат қилишни Қамаши туман ИИБ бошлиғи зиммасига юклатишни, унинг эҳтиёт чорасини ҳукм қонуний кучга киргач бекор қилишни, гаров тариқасида тўланиб Қашқадарё вилоят ИИБ ҳисоб рақамида сақланаётган 3.700.000 сўм пуллар гаровга қўювчи А.Муборовга қайтарилиши белгилашни;

шунингдек, ашёвий далил тариқасида эътироф этилган ва жиноят ишига қўшилган Қамаши туман ИИБ паспорт бўлинмаси томонидан 2014 йил 04 октябрь куни берилган АА6801509 рақамли А.Муборовнинг фуқаролик паспорти ҳукм қонуний кучга киргач А.Муборовга қайтаришни лозим топди.

Ўзбекистон Республикаси ЖПКнинг 454-457, 460, 463, 465-468, 471, 472, 473-моддаларига амал қилиб, суд,

Ҳ У К М    Қ И Л Д И:

Муборов Алим Ўзбекистон Республикаси ЖКнинг 223-моддаси 2-қисми “б” бандида назарда тутилган жиноятни содир этганликда айбли деб топилсин.
Муборов Алимга Ўзбекистон Республикаси ЖКнинг 223-моддаси 2-қисми “б” банди билан ЖКнинг 57-моддасини қўллаб, иш ҳақининг 20 (йигирма) фоизини давлат даромади ҳисобига ушлаб қолган ҳолда 2 (икки) йил ахлоқ тузатиш ишлари жазоси тайинлансин.
Жазони мазкур жазо ижросини назорат қилувчи органлар белгилаб берадиган жойларда ўтаттирилсин.

Жазо муддати ойлик иш ҳақидан ушланган кундан бошлаб ҳисоблансин.

Жзо ижросини назорат қилиш Қамаши туман ИИБ бошлиғи зиммасига юклатилсин. 
Эҳтиёт чораси ҳукм қонуний кучга киргач бекор қилинсин.

Гаров тариқасида тўланиб, Қашқадарё вилоят ИИБ ҳисоб рақамида сақланаётган 3.700.000 (уч миллион етти юз минг) сўм пуллар гаровга қўювчи А.Муборовга қайтарилсин.
Ашёвий далил тариқасида эътироф этилган ва жиноят ишига қўшилган Қамаши туман ИИБ паспорт бўлинмаси томонидан 2014 йил 04 октябрь куни берилган АА6801509 рақамли А.Муборовнинг фуқаролик паспорти ҳукм қонуний кучга киргач А.Муборовга қайтарилсин.
Ҳукмдан норози тарафлар ҳукм эълон қилинган кундан, судланувчи ҳукм нусхасини олган кундан бошлаб, ўн сутка муддат ичида жиноят ишлари бўйича Қашқадарё вилоят судининг апелляция инстанциясига, ҳукм қонуний кучга киргандан сўнг эса жиноят ишлари бўйича Қашқадарё вилоят суди кассация инстанцияси судлов ҳайъатига шикоят бериш ёки протест билдиришга ҳақлидирлар.
Раислик қилувчи

 Ф.Қамбарова 
Аслига тўғри:     

